DEKDUA JARTEMPA DIMANĈO
(Homilio de patro Luigi Alfano, 21/06/2008)

Ne timu tiujn, kiuj mortigas la korpon ...                                     (Mat. 10, 26-33)

Jesuo admonas siajn disĉiplojn antaŭ ol sendi ilin kiel misiistojn. 
Li instigas ilin ne malkuraĝiĝi pro la malfacilaĵoj: 
Dio mem, fakte, ilin prigardos.

Sendube la misio anonci la savon, kiun Dio konfidas al ili, 
estas bela kaj entuziasmiga; 
tamen ĝi postulas ankaŭ riskojn. 
Pro tio necesas kuraĝo kaj la volo atingi la celon.

Ili do parolu sentime, 
ne kaŝante ion ajn de tio, pri kio ili estis instruitaj. 
Male: “tion, kion mi diras al vi en la mallumo, vi diru en plenlumo, 
kaj tio, kio estis flustrata enorele, vi prediku el sur la tegmentoj”. 
Jesuo, per ĉi vortoj ne postulis de siaj disĉiploj pli da kuraĝo 
ol tiu, kiun Li postulis de si mem.

Konstantaj en nia fido kaj fortigitaj de la dia subteno,
ni devas ne timi esti kristanoj (kaj esperantistoj).

Iam la profeto Jeremia ne sin retiris, malgraŭ la minacoj kontraŭ li 
pro la plenumo de la dia volo kaj la amo al sia popolo. 
Li, tre sentema, devis anonci al sia nacio la venontan proksiman katastrofon. 
Tiel ke, tiuj, kiuj iam estis amikoj, de tiam nepre atendis lian falon. 
Sed la Sinjoro estas kun li, kiel potenca armito. 
Al Vi mi konfidis mian defendon, 
ĉar Vi savis la vivon de la mizerulo el la manoj de malamikoj.

Nun Jesuo postulas la saman kuraĝon kaj konfidon de siaj disĉiploj. 
Do ne timu anonci la evangelion, ne malkuraĝiĝu: 
viaj persekutantoj falos kaj ne venkos. 
Tiele Jesuo paroladis al siaj unuaj fideluloj: 
"Kion mi diras al vi en mallumo, tion parolu en la lumo. 
Kaj, kion vi aŭdas en la orelo, tion proklamu sur la tegmentoj". 
Aŭ pli bone, tion, kion li diris al ili sur dezertaj vojoj, en solecaj ĉambroj, 
ili devos ripeti sur la placoj de la urboj, 
antaŭ la popolamasoj, kiel Li mem montris. 
Li murmuretis ĉe iliaj oreloj la veron, 
ĉar la vero, unuafoje, povas timigi la nepreparitojn, 
kaj ĉar ili estis malmultaj, kaj ne necesis kriadi. 
Sed tiu vero devos esti kriegata el la altaĵoj, 
por ke ĉiuj ĝin aŭdu, 
kaj neniu povu diri tiun tagon, ke li ne aŭdis ĝin. 
Efektive la trezoro de la Bona Novaĵo devas esti disdonata al ĉiuj malriĉuloj same kiel la trezoroj de la tero. 
La homoj povos mortigi la korpon de tiu, kiu disvastigas la veron, 
sed ili nepre ne povos mortigi lian animon: 
male, el la morto de ununura korpo miloj da novaj animoj naskiĝos al la vivo.
Sed eĉ via korpo ne mortos, ĉar estas Unu, kiu ĝin protektas. 

Krome: “ĉu du paseroj ne valoras nur unu cendon? 
Tamen neniu el ili falos teren, se tion ne volas Dio, via Patro. 
Pri vi, Dio konas eĉ la nombron de la haroj sur via kapo. 
Tial ne timu: vi valoras pli ol multaj paseroj!

La birdoj de la aero, kiuj ne semas, ne mortas pro malsato; 
vi, kiuj ne portas eĉ bastonon, ne mortos per la mano de viaj malamikoj. 
Tial ne timu la homojn, kiuj mortigas la korpon; 
prefere timu Dion, kiu povas pereigi animon kaj korpon en la infero.”
Precipe, ĉar Dio estas ĉiopova kaj kompatema kaj prizorganto. 
Kaj ankaŭ Jesuo, kiu estas ĉiam kun ni, eĉ se li estas malproksima.  
Ĉar ni posedas en ni mem sekreton tro valoran, 
por ke la karno, ĝin enhavanta, povu detruiĝi. 
Tiel, tio, kio estas farata al siaj disĉiploj, estas farata al Li: 
vere ia mistika identeco estas kreita por ĉiam inter la sendanto kaj la sendatoj. 
Sekve de tio, la Apostoloj, irantaj kun sola vesto, 
kun sola paro da sandaloj, sen zono nek sako, 
malriĉaj kiel la malriĉeco, nudaj kiel la vero, simplaj kiel la ĝojo, 
malgraŭ ilia ŝajna mizero, estas malsamaj formoj de la Reĝo, 
kiu venis por fondi Regnon pli vastan kaj feliĉan ol ĉiuj regnoj, 
por donaci al la malriĉuloj Riĉecon pli valoran ol ĉiuj mezureblaj abundaĵoj, 
por oferdoni al la malfeliĉuloj Ĝojon pli profundan ol ĉiuj voluptoj.

Nu, Kristo alfrontis la pekon kaj la morton, elvenante venkinta.
El tio rezultas, ke, al ni, pere de la difavoro kaj de la nova vivmaniero en Kristo, devenas la liberigo, anstataŭ la timo kaj la homaj ĉantaĝoj, 
kaj la engaĝiĝo por la evangelio. 
Tiamaniere, pri tiuj, kiuj publike deklaros antaŭ la homoj, 
ke ili estas miaj disĉiploj, 
mi ankaŭ deklaros antaŭ mia Patro, Dio, kiu estas en la ĉielo, 
kaj kiu konas eĉ la nombron de la haroj sur via kapo, 
ke ili (ke vi) apartenas al Mi.

Amen.

